
maitrēya uvāca
bhṛgvādayastē munayō lōkānāṃ kṣēmadarśinaḥ Á
gōptaryasati vai nṝṇāṃ paśyantaḥ paśusāmyatām Á Á 1 Á Á

vīramātaramāhūya sunīthāṃ brahmavādinaḥ Á
prakṛtyasammataṃ vēnamabhyaṣiñcan patiṃ bhuvaḥ Á Á 2 Á Á

śrutvā nṛpāsanagataṃ vēnamatyugraśāsanam Á
nililyurdasyavaḥ sadyaḥ sarpatrastā ivākhavaḥ Á Á 3 Á Á

sa ārūḍhanṛpasthāna unnaddhō’ṣṭavibhūtibhiḥ Á
avamēnē mahābhāgān stabdhaḥ sambhāvitaḥ svataḥ Á Á 4 Á Á

ēvaṃ madāndha utsiktō niraṅkuśa iva dvipaḥ Á
paryaṭan rathamāsthāya kampayanniva rōdasī Á Á 5 Á Á

na yaṣṭavyaṃ na dātavyaṃ na hōtavyaṃ dvijāḥ kvacit Á
iti nyavārayaddharmaṃ bhērīghōṣēṇa sarvaśaḥ Á Á 6 Á Á

vēnasyāvēkṣya munayō durvṛttasya vicēṣṭitam Á
vimṛśya lōkavyasanaṃ kṛpayōcuḥ sma satriṇaḥ Á Á 7 Á Á

ahō ubhayataḥ prāptaṃ lōkasya vyasanaṃ mahat Á
dāruṇyubhayatō dīpta iva taskarapālayōḥ Á Á 8 Á Á

arājakabhayādēṣa kṛtō rājātadarhaṇaḥ Á
tatō’pyāsīdbhayaṃ tvadya kathaṃ syātsvasti dēhinām Á Á 9 Á Á

ahēriva payaḥpōṣaḥ pōṣakasyāpyanarthabhṛt Á
vēnaḥ prakṛtyaiva khalaḥ sunīthāgarbhasambhavaḥ Á Á 10 Á Á

nirūpitaḥ prajāpālaḥ sa jighāṃsati vai prajāḥ Á
tathāpi sāntvayēmāmuṃ nāsmāṃstatpātakaṃ spṛśēt Á Á 11 Á Á

tadvidvadbhirasadvṛttō vēnō’smābhiḥ kṛtō nṛpaḥ Á
sāntvitō yadi nō vācaṃ na grahīṣyatyadharmakṛt Á Á 12 Á Á

lōkadhikkārasandagdhaṃ dahiṣyāmaḥ svatējasā Á
ēvamadhyavasāyainaṃ munayō gūḍhamanyavaḥ Á
upavrajyābruvan vēnaṃ sāntvayitvā ca sāmabhiḥ Á Á 13 Á Á

munaya ūcuḥ
nṛpavarya nibōdhaitadyattē vijñāpayāma bhōḥ Á
āyuḥśrībalakīrtīnāṃ tava tāta vivardhanam Á Á 14 Á Á

dharma ācaritaḥ puṃsāṃ vāṅmanaḥkāyabuddhibhiḥ Á
lōkān viśōkān vitaratyathānantyamasaṅginām Á Á 15 Á Á

sa tē mā vinaśēdvīra prajānāṃ kṣēmalakṣaṇaḥ Á
yasmin vinaṣṭē nṛpatiraiśvaryādavarōhati Á Á 16 Á Á

rājannasādhvamātyēbhyaścōrādibhyaḥ prajā nṛpaḥ Á
rakṣan yathā baliṃ gṛhṇanniha prētya ca mōdatē Á Á 17 Á Á

yasya rāṣṭrē purē caiva bhagavān yajñapūruṣaḥ Á
ijyatē svēna dharmēṇa janairvarṇāśramānvitaiḥ Á Á 18 Á Á

tasya rājñō mahābhāga bhagavān bhūtabhāvanaḥ Á
parituṣyati viśvātmā tiṣṭhatō nijaśāsanē Á Á 19 Á Á

tasmiṃstuṣṭē kimaprāpyaṃ jagatāmīśvarēśvarē Á
lōkāḥ sapālā hyētasmai haranti balimādṛtāḥ Á Á 20 Á Á

taṃ sarvalōkāmarayajñasaṅgrahaṃ
trayīmayaṃ dravyamayaṃ tapōmayam Á

yajñairvicitrairyajatō bhavāya tē
rājan svadēśānanurōddhumarhasi Á Á 21 Á Á

yajñēna yuṣmadviṣayē dvijātibhi -
rvitāyamānēna surāḥ kalā harēḥ Á

sviṣṭāḥ sutuṣṭāḥ pradiśanti vāñchitaṃ
taddhēlanaṃ nārhasi vīra cēṣṭitum Á Á 22 Á Á

vēna uvāca
bāliśā bata yūyaṃ vā adharmē dharmamāninaḥ Á
yē vṛttidaṃ patiṃ hitvā jāraṃ patimupāsatē Á Á 23 Á Á

avajānantyamī mūḍhā nṛparūpiṇamīśvaram Á
nānuvindanti tē bhadramiha lōkē paratra ca Á Á 24 Á Á

kō yajñapuruṣō nāma yatra vō bhaktirīdṛśī Á
bhartṛsnēhavidūrāṇāṃ yathā jārē kuyōṣitām Á Á 25 Á Á

viṣṇurviriñcō giriśa indrō vāyuryamō raviḥ Á
parjanyō dhanadaḥ sōmaḥ kṣitiragnirapāmpatiḥ Á Á 26 Á Á

ētē cānyē ca vibudhāḥ prabhavō varaśāpayōḥ Á
dēhē bhavanti nṛpatēḥ sarvadēvamayō nṛpaḥ Á Á 27 Á Á

tasmānmāṃ karmabhirviprā yajadhvaṃ gatamatsarāḥ Á
baliṃ ca mahyaṃ harata mattō’nyaḥ kō’grabhuk pumān Á Á 28 Á Á

maitrēya uvāca
itthaṃ viparyayamatiḥ pāpīyānutpathaṃ gataḥ Á
anunīyamānastadyācñāṃ na cakrē bhraṣṭamaṅgalaḥ Á Á 29 Á Á

iti tē’satkṛtāstēna dvijāḥ paṇḍitamāninā Á
bhagnāyāṃ bhavyayācñāyāṃ tasmai vidura cukrudhuḥ Á Á 30 Á Á

hanyatāṃ hanyatāmēṣa pāpaḥ prakṛtidāruṇaḥ Á
jīvañjagadasāvāśu kurutē bhasmasād dhruvam Á Á 31 Á Á

nāyamarhatyasadvṛttō naradēvavarāsanam Á
yō’dhiyajñapatiṃ viṣṇuṃ vinindatyanapatrapaḥ Á Á 32 Á Á

kō vainaṃ paricakṣīta vēnamēkamṛtē’śubham Á
prāpta īdṛśamaiśvaryaṃ yadanugrahabhājanaḥ Á Á 33 Á Á

itthaṃ vyavasitā hantumṛṣayō rūḍhamanyavaḥ Á
nijaghnurhuṅkṛtairvēnaṃ hatamacyutanindayā Á Á 34 Á Á

ṛṣibhiḥ svāśramapadaṃ gatē putrakalēvaram Á
sunīthā pālayāmāsa vidyāyōgēna śōcatī Á Á 35 Á Á

ēkadā munayastē tu sarasvatsalilāplutāḥ Á
hutvāgnīn satkathāścakrurupaviṣṭāḥ sarittaṭē Á Á 36 Á Á

vīkṣyōtthitāṃstadōtpātānāhurlōkabhayaṅkarān Á
apyabhadramanāthāyā dasyubhyō na bhavēdbhuvaḥ Á Á 37 Á Á

ēvaṃ mṛśanta ṛṣayō dhāvatāṃ sarvatōdiśam Á
pāṃsuḥ samutthitō bhūriścōrāṇāmabhilumpatām Á Á 38 Á Á

tadupadravamājñāya lōkasya vasu lumpatām Á
bhartaryuparatē tasminnanyōnyaṃ ca jighāṃsatām Á Á 39 Á Á

cōraprāyaṃ janapadaṃ hīnasattvamarājakam Á
lōkānnāvārayañchaktā api taddōṣadarśinaḥ Á Á 40 Á Á

brāhmaṇaḥ samadṛk śāntō dīnānāṃ samupēkṣakaḥ Á
sravatē brahma tasyāpi bhinnabhāṇḍātpayō yathā Á Á 41 Á Á

nāṅgasya vaṃśō rājarṣērēṣa saṃsthātumarhati Á
amōghavīryā hi nṛpā vaṃśē’smin kēśavāśrayāḥ Á Á 42 Á Á

viniścityaivamṛṣayō vipannasya mahīpatēḥ Á
mamanthurūruṃ tarasā tatrāsīdbāhukō naraḥ Á Á 43 Á Á

kākakṛṣṇō’tihrasvāṅgō hrasvabāhurmahāhanuḥ Á
hrasvapānnimnanāsāgrō raktākṣastāmramūrdhajaḥ Á Á 44 Á Á

taṃ tu tē’vanataṃ dīnaṃ kiṃ karōmīti vādinam Á
niṣīdētyabruvaṃstāta sa niṣādastatō’bhavat Á Á 45 Á Á

tasya vaṃśyāstu naiṣādā girikānanagōcarāḥ Á
yēnāharajjāyamānō vēnakalmaṣamulbaṇam Á Á 46 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

caturthaskandhē pṛthucaritē niṣādōtpattirnāma caturdaśō’dhyāyaḥ Á Á

